
Intervista e Ndihmës sekretarit Filip H. Gordon për televizionin Alsat M  

13 maj, 2010 

Shkup 

 

TV Alsat M: z. Gordon, sapo përfunduat vizitën tuaj në rajonin e Ballkanit. Vizituat Prishtinën, Beogradin 

dhe Shkupin. Cilat janë përshtypjet tuaja pas këtij turneu ne tre kryeqytete në Ballkan?  

 

Ndihmës sekretari Gordon: Kam shumë përshtypje të ndryshme. Më lejoni së pari të them që jam i 

gëzuar që ndodhem në Shkup. Vendosa që një javë t’ua përkushtoj udhëtimeve në Beograd, Prishtinë 

dhe Shkup sepse në këtë rajon po ndodhin shumë gjëra me rëndësi dhe unë desha që të vi dhe të shoh 

nga afër ndodhitë. Ka kaluar një vit që nga vizita ime e fundit në Kosovë dhe Serbi. Unë isha atje në maj 

të vitit të kaluar me ZëvendëspresidentinBajdën dhe momentalisht në këto dy vende po ndodhin gjëra 

të rëndësishme. Mendimi i Gjyqit ndërkombëtar të drejtësisë do të shpallet herët apo vonë, dhe ne 

dëshirojmë që të shfrytëzojmë këtë mundësi që të bëjmë një kthesë në marrëdhëniet tona bilaterale me 

Serbinë dhe në marrëdhëniet mes Kosovës dhe Serbisë. Gjithashtu desha të shkoj në Kosovë për të 

theksuar mbështetjen e fuqishme të Shteteve të Bashkuara për integritetin territorial dhe sovranitetin e 

këtij vendi. Ndërsa, sa i përket Maqedonisë desha të vi ngase kam ndjekur me vëmendje të madhe nga 

larg të gjitha çështjet që janë aktuale këtu, ambasadori Riker dhe të tjerët më kanë informuar në mënyrë 

të rregullt por unë dëshirova që të vi personalisht dhe të kuptoj më mirë çfarë po ndodh në vend.  

 

 

TV Alsat M: Para se t’i kthehemi Maqedonisë, më lejoni të kthehemi në Prishtinë dhe Beograd, ngase 

shumë nga gjërat për të cilat keni biseduar në Prishtinë dhe Beograd kanë të bëjnë me gjendjen tonë 

politike dhe me gjendjen e sigurisë në rajon. Deri në cilën fazë kanë arritur bisedimet mes Beogradit dhe 

Prishtinës, dhe a mund të presim që diçka mund të ndodh këtë verë në drejtim të marrëdhënieve të tyre 

të drejtpërdrejta në lidhje me çështjet që akoma janë të hapura?  

 

Ndihmës sekretari Gordon: Mund të them që gjërat nuk kanë Iëvizur shumë në këtë drejtim. Ekzistojnë 

disa çështje të rëndësishme akoma të pazgjidhura, dhe nuk është vetëm çështja e njohjes së Kosovës, 

ashtu si e pranojmë dhe e përkrahim ne fuqimisht, por janë gjëra praktike që kanë të bëjnë me energjinë 

elektrike, gjyqet, personat e humbur, dhe këto janë gjërat për të cilat do të dëshironim që të dy vendet 

të diskutojnë në mënyrë konstruktive.  

 

 

TV Alsat M: Pra, nuk bëhet fjalë për ndarje të Kosovës, siç flasin disa thashetheme, që duhet të presim 

që diçka të ndodh në atë axhendë deri në fund të këtij viti.  

 

Ndihmës sekretari Gordon:  Do të jem shumë i qartë që ne nuk përkrahim ndarjen e Kosovës. Keni të 

drejtë që disa persona kanë aluduar në idenë që ndoshta zgjidhje e këtij problemi është ndonjë formë e 

ndarjes. Unë pata mundësinë që t’ua përcjell liderëve në Beograd dhe Prishtinë që Shtetet e Bashkuara 

qartë kundërshtojnë një gjë të tillë. Kjo jo vetëm që nuk është zgjidhja e vetme për pjesën jugore të 

Kosovës por edhe si presedan  për rajonin mendoj që do të ishte shumë destabilizuese nëse pranojmë 

nocionin që kufijtë duhet të definohen sipas linjës etnike, ku do të na shpiente kjo në Serbi, në 

Maqedoni, në Bosnjë? Mendojmë që kjo nuk është përgjigje me vend. Ne kemi qenë kategorik që nuk e 

shohim ndarjen si zgjidhje dhe ardhmëri për Kosovën.  

 

 

TV Alsat M: Kur flisni për kufijtë, gjatë dy javëve të fundit ne po ballafaqohemi me pasiguri në kufirin 

mes Maqedonisë dhe Kosovës. A është e mundur që veprimet e disa grupeve të armatosura, sido që të 

quhen apo të quajnë vetvetën, të kenë të bëjnë me këto marrëdhënie Kosovë-Serbi?  

 

Ndihmës sekretari Gordon:  Pikë së pari, më lejoni të them që ne jemi shumë të brengosur për ato që 

kemi parë ditët e fundit në lidhje me grupe të armatosura, pa marrë parasysh se prej ku vijnë apo në 

cilën anë të kufirit ndodhen, na përkujtojnë për rreziqet që sjellin tensionet etnike kur të njejtat dalin 

prej kontrolli. Ne jemi të kënaqur me mënyrën se si qeveritë e Maqedonisë dhe Kosovës i janë përgjigjur 

kësaj, në mënyrë të shpejtë dhe personat përgjegjës në të dy anët kanë dënuar dhunën dhe 

kontrabandën e armëve që po ndodh. Kjo duket të jetë veprimtari e izoluar dhe e kufizuar për tani, por 

pikërisht për këtë shkak liderët politik dhe populli i të dy vendeve duhet të promovojnë harmoninë 

etnike sepse pikërisht nga ky rajon e kemi të njohur se si e gjithë kjo mund të del prej kontrollit.  

 

 

 TV Alsat M:  Në Maqedoni flitet që ne nuk kemi krizë të sigurisë, por kemi krizë politike. Keni biseduar 

për këto gjëra me liderët politik të Maqedonisë gjatë qëndrimit tuaj në Shkup?  

 

Ndihmës sekretari Gordon:   Po, në fakt një nga çështjet më madhore në axhendën time ka qenë çështja 

e marrëdhënieve ndëretnike dhe harmonia politike. Në këtë kuptim, kjo vizitë ka qenë në kohë të duhur 

sepse kemi parë këto incidente gjatë ditëve të kaluara, incidente shqetësuese dhe desha të sigurohem 

që liderët politik po i marrin me seriozitet të mjaftueshëm. Unë i përshëndes deklaratat e liderëve nga të 

gjitha anët. Sot pasdite jam takuar me Ali Ahmetin. Ai në mënyrë të qartë ka dënuar dhunën dhe ka 

ftuar për një sjellje të përgjegjshme. Këto janë gjërat që duhet t’i hasim te një lider. Askush nuk guxon të 

besojë që ekziston hapsirë në këtë vend apo në rajon për këtë lloj provokimesh apo përdorim të armëve. 

    

 

TV Alsat M:  Kjo na përkujton në pozitën e z. Ali Ahmeti në BDI dhe në koalicionin qeveritar. Kjo është 

një pozitë mbi të cilën ushtrohet presion se sa shpejt merremi me proceset e integrimit në NATO dhe 

BE. Kemi dëgjuar që administrata amerikane ka caktuar të ashtuquajturën datë të parapëlqyeshme deri 

në fund të verës kur negociatat mes Maqedonisë dhe Greqisë rreth emrit duhet të përfundojnë. Mund 

të na sqaroni pak këtë?  

 

Ndihmës sekretari Gordon:  Sigurisht, nuk është detyra jonë që të propozojmë plane dhe data specifike 

dhe t’u tregojmë palëve se çfarë duhet të bëjmë. Për ne data është e qartë, ajo është sa më shpejtë që 

është e mundur. Data është ajo e djeshmja. Ne mendojmë që kjo çështje po zgjat shumë  gjatë; palët 

duhet të arrijnë një marrëveshje, është në interesin e tyrë që të bëjnë një gjë të tillë. Për Maqedoninë 

kjo do të hap rrugën drejt anëtarësimit në NATO, do të vendos vendin në rrugën drejt anëtarësimit në 

BE, gjëra që do të ndihmonin vendin që të stabilizohet, dhe do të ishte në interes të të gjithëve.  

 

TV Alsat M:  A mendoni që ka aktivitete të mjaftueshme në atë drejtim, sepse shumë herë kemi dëgjuar 

këso lloj deklaratash, por a mendoni që të dy qeveritë po bëjnë ndonjë lëvizje domethënëse?  

 

Ndihmës sekretari Gordon:  Po, në fakt mendoj që po. Mendoj që të dy qeveritë janë duke punuar me 

seriozitet që të shënojnë përparim. Madje janë më serioze në këtë qëllim se cila do qeveri e mëparshme. 

Nuk është e lehtë, po të kishte qenë e lehtë çështja do të ishte zgjidhur shumë kohë më parë. Por keni 

një qeveri të posazgjedhur në Greqi e cila mendoj se dëshiron që këtë çështje ta zgjidh dhe të vazhdojë 

me bashkëpunimin rajonal. Mendoj që udhëheqësia e Maqedonisë kupton se sa me rëndësi është që kjo 

çështje të zgjidhet dhe ne po bëjmë gjithçka që është në mundësitë tona për të shtyrë këtë proces para. 

Pra, nuk dëshiroj të përsëritem, por kjo paraqet një çështje të vështirë për të dy palët, por mendoj që 

ekziston një dinamizëm i ri të cilin duhet ta shfrytëzojmë.  

 

TV Alsat M:  Pra, nuk ekzistojnë data precize për përmbylljen e kësaj çështjeje.   

 

Ndihmës sekretari Gordon:  Siç thash edhe më herët, seriozisht, data e saktë është sa më shpejt të jetë 

e mundur. Për çdo javë apo muaj që kalon, ne humbim kohë të çmueshme, po humbim faktin që ju keni 

një qeveri të re në Greqi e cila gëzon mandat të fuqishëm për të vepruar. Nëse prisni shumë gjatë, 

kushtet mund të mos jenë të njëjta më tej. Në qershor kemi takimin e Këshillit të Unionit Evropian që do 

të vendos për çështje si kandidatura e Maqedonisë. Nëse kontesti zgjidhet para kësaj date, atëherë 

Maqedonia mund të ec para, që për ndryshe nuk do të mund t’a bëjë. Nëse kontesti zgjidhet së shpejti, 

Maqedonia do të jetë rrugës drejt qëllimit të saj, tu bashkangjitet liderëve tjerë të NATO-s në Samitin e 

Lisbonës në nëntor. Imagjinoni, do të ishte triumf i vërtetë për vendin dhe nëse lëshojmë këtë mundësi, 

ndoshta do të duhet edhe 19-20 vite tjera që ajo të rishfaqet përsëri. 

   

TV Alsat M:  Çfarë do të ndodh pas 19-20 viteve në rast se nuk e shfrytëzojmë këtë mundësi? A keni 

ndonjë perceptim të qartë, ndonjë fotografi të qartë për atë se ku do të shkojë Maqedonia pas kësaj?  

 

Ndihmës sekretari Gordon:  Mendoj që përgjigja është e paparashikueshme, dhe kjo është pikërisht 

arsyeja se pse nuk dëshirojmë të testojmë këtë propozim. Askush nuk mund të parashikojë me siguri të 

madhe. Ndoshta gjërat do të mbeten relativisht stabile. Por e dimë që anëtarësimi i vendit në NATO si 

një Maqedoni e bashkuar do të sigurojë të gjithë qytetarët e saj dhe do të rrisë perspektivën se vendi do 

të behët më stabil me kalimin e kohës.  

 

TV Alsat M:  Ekzistojnë perceptime në Maqedoni, ndonjëherë të përkrahura nga qarqe të caktuara 

qeveritare, se mënyra se si NATO dhe BE sjellin vendime për çështje të ndryshme do të ndryshojë, se do 

të ketë konsensus minus një, apo me shumicë votash, etj. Mund të na sqaroni nëse këto gjëra mund të 

ndryshojnë në NATO dhe BE?  

Ndihmës sekretari Gordon:  Unë nuk jam në dijeni të ndonjë plani të ndonjërës nga organizatat për të 

ndryshuar mekanizmin e zgjërimit. Edhe pse BE me kalimin e kohës ka kaluar në votimin me shumicë 

votash në disa lëmi, askush akoma nuk e ka menduar në mënyrë serioze që vendimet për zgjërim të 

sillen përmes ndonjë mekanizmi tjetër ndryshe nga konsensusi. NATO gjithnjë ka përdorur mënyrën e 

njëjtë dhe mendoj që gjërat do të mbeten ashtu për një kohë të gjatë. Dhe kjo është arsyeja, pa marrë 

parasysh nëse u pëlqen apo jo, realiteti është se anëtarë të rinj u bashkangjiten strukturave vetëm 

atëherë kur të gjithë anëtarët e Aleancës apo të Bashkimit Evropian pajtohen që të fusin një anëtar të ri.  

 

 TV Alsat M:  Për shkak të konfliktit në orarin e fluturimeve sot, nuk patët mundësinë që të takoheni me 

kryeministrin e Maqedonisë, dhe prandaj do ta takoni në Zagreb. Cilat janë temat për të cilat do të 

bisedoni me z. Gruevski? 

 

Ndihmës sekretari Gordon:  Të njëjtat tema për të cilat kam biseduar edhe me liderët tjerë gjatë ditës. 

Jam i kënaqur që mundëm logjistikisht të menaxhojmë realizimin e takimit, une planifikoja që ta takoj 

këtu dhe kjo është një nga arsyet përse kam ardhur në Shkup. Ai mbeti i bllokuar në Marok për shkak të 

resë vullkanike. Për fat të mirë, unë edhe ashtu duhej të udhëtoj përmes Zagrebit; ai do të jetë në 

Zagreb, andaj...nuk dëshiroj të flas...do të shohim çfarë do të ndodh me fluturimet…të shohim nëse 

logjistika do të punojë në favorin tonë dhe gëzohem që do të kem mundësinë të takohem dhe të 

diskutoj me të të njëjtat çështje që i kam diskutuar edhe me të tjerët, e ato janë shprehja e përkrahjes 

së fuqishme të Shteteve të Bashkuara për Maqedoninë dhe rrugën e saj drejt institucioneve euro-

atlantike, çështjen e marrëdhënieve ndëretnike në Maqedoni, të kuptohet më mirë ajo çështje dhe 

fuqimisht të inkurajohet harmonia, dhe natyrisht, çështja e emrit dhe të inkurajojmë zgjidhje për të.  

 

TV Alsat M:  Në fund, në Ballkan dhe në Shkup ekziston një bindje se rajoni i Ballkanit dhe sigurisht 

Maqedonia nuk janë në mesin e prioriteteve të kësaj qeverie amerikane. A është kjo e vërtetë?  

 

Ndihmës sekretari Gordon:   Jo, mendoj që kjo nuk është fare e saktë. Ju e dini që administrata e 

Obamës është përplot me zyrtarë të lartë që kanë përvojë të madhe dhe interesim të madh për 

Ballkanin. Ne kemi shpenzuar shumë kohë në këtë rajon gjatë kohës së presidencës së Klintonit dhe disa 

prej  këtyre funkcionarëve ishin në qeveri në atë kohë. Mund t’ju siguroj që kjo është çështje shumë me 

rëndësi për presidentin Obama dhe sekretarin Klinton. E dini gjithashtu që gjatë 18 muajve të 

presidencës së Obamës, zëvendës sekretari Stajnberg ka qenë në këtë rajon më shpesh se në cilindo 

rajon tjetër të botës. Ne jemi fuqimisht të përkushtuar në këtë çështje dhe do ta llogarisim si punë të 

pakryer derisa nuk i fusim të gjitha vendet e Ballkanit Perëndimor në institucionet euro-atlantike.  

   


